BOSNA I HERCEGOVINA 
FEDERACIJA BOSNE I HERCEGOVINE
SREDNJOBOSANSKI KANTON/KANTON SREDIŠNJA BOSNA 
OPĆINSKI SUD U KISELJAKU 
Broj: 49 0 K 067868 25 K
Kiseljak, 22.01.2026. godine

U IME FEDERACIJE BOSNE I HERCEGOVINE!

Općinski sud u Kiseljaku, sudija Selena Beba, kao sudija pojedinac, uz učešće zapisničara Salihe Fejzić, u krivičnom predmetu protiv optuženog Ž.P., zbog krivičnog djela Neovlaštena proizvodnja i stavljanje u promet opojnih droga iz člana 238. stav 1. Krivičnog zakona Federacije Bosne i Hercegovine (KZ FBiH), postupajući po optužnici Tužilaštva Srednjobosanskog kantona broj: T06 0 KT 0034418 24 od 27.01.2025. godine, potvrđenoj dana 06.02.2025. godine, nakon održanog ročišta za razmatranje sporazuma o priznanju krivice i pretresa za izricanje krivičnopravne sankcije u prisustvu tužioca Tužilaštva Srednjobosanskog kantona Ž.G., optuženog i njegovog branioca, advokata V.S., na osnovu odredbi člana 246. i člana 294. Zakona o krivičnom postupku Federacije Bosne i Hercegovine (ZKP FBiH), dana 22.01.2026. godine, donio je i javno objavio:

P R E S U D U

Optuženi Ž.P., sin S. i majke J. rođene R., rođen ... godine u S., općina C., JMBG: …, nastanjen u ulici V. N. broj … K., …, državljanin BiH, završena osnovna škola, te kurs za krojača-dizajnera, nezaposlen, neoženjen, bez djece, lošeg imovnog stanja, osuđivan, prema vlastitoj izjavine vodi se drugi krivični postupak,

K R I V    J E

Što je:

Tokom 2023. godine pa do 10.01.2024. godine na području općine K. suprotno odredbi člana 4. Zakona o sprečavanju i suzbijanju zloupotrebe opojnih droga (Službeni glasnik BiH broj: 8/06, 103/08 i 51/11), svjestan da se radi o materijama koje su propisom proglašene opojnim drogama i da je držanje i prodaja istih zabranjena, i htijući to, od njemu poznatih osoba nabavljao opojnu drogu Amfetamin i Cannabis sativa L, a onda tu opojnu drogu radi dalje prodaje pakovao u manjim količinama u PVC zamotuljke, te prodavao osobama sa područja F. i K. i to: A.Z., B.M., D.M.i K.D. za novčane iznose od 10,00 KM do 30,00 KM, da bi dana 10.01.2024. godine oko 22:35 sati u ulici V.N., općina K., Ž.P., prilikom kontrole od strane ovlaštenih službenih lica PS Kiseljak, istim dobrovoljno predao jedan žuti zamotuljak, sa sadržajem opojne droge Cannabis sativa L neto mase 0,696 grama i jedan žuti zamotuljak sa sadržajem opojne droge Amfetamin neto mase 0,572 grama, uz izdatu potvrdu o privremenom oduzimanju predmeta PU Kiseljak te dana 11.01.2024. godine u vremenskom periodu od 00:30 do 01:00 sati na osnovu usmene naredbe Općinskog suda u  Kiseljaku izvršen je pretres stana kojeg koristi optuženi u ulici V.N.broj …, K., kojom prilikom je od strane službenih lica PU Kiseljak, pronađena, jedna metalna crna kutija sa natpisom „Quamer“ sa poklopcem u kojoj se nalazila prozirna PVC vrećica sa sadržajem opojne droge Cannabis sativa L, neto mase 14,188 grama, kao i jedna crna digitalna vaga sa crnim poklopcem sa tragovima opojne droge Cannabis sativa L i Amfetamin, za što je optuženom izdata potvrda o privremenom oduzimanju predmeta od strane ovlaštenih osoba PU Kiseljak,
Čime je počinio krivično djelo Neovlaštena proizvodnja i stavljanje u promet opojnih droga iz člana 238. stav 1. KZ FBiH,

Pa ga Sud primjenom citirane zakonske odredbe, te uz primjenu članova 42, 43, 49.  50. i 51. stav 1. tačka d) KZ FBiH,
            
O S U Đ U J E 

Na kaznu zatvora u trajanju od 10 (deset) mjeseci

Na osnovu člana 78. stav 1. i člana 238. stav 4. KZ FBiH, od optuženog Ž.P. oduzimaju se predmeti: opojna droga Amfetamin neto mase 0,572 grama, opojna droga Cannabis sativa L neto mase 0,696 grama i opojna droga Cannabis sativa L neto mase 14,188 grama, sveukupne neto mase 14,884 grama, preostala nakon izvršenog vještačenja, sve upakovano u žutu papirnu kesu oznake prilog uz akt broj: 11-18/2-03-5-1294, a koji predmeti su ranije oduzeti od optuženog po Potvrdi o privremenom oduzimanju predmeta PU Kiseljak broj: 02/6-2-04-2-5/24 od 11.01.2024. godine i Potvrdi o privremenom oduzimanju predmeta PU Kiseljak broj: 02/6-2-04-2-4/24 od 10.01.2024. godine, i koji se nalaze deponovani u ovom sudu.

Na osnovu člana 78. stav 1. KZ FBiH, od optuženog Ž.P. oduzimaju se predmeti: metalna crna kutija sa natpisom “QUAMER” i crna digitalna vaga sa cmim poklopcem, sve upakovano u žutu papirnu kesu oznake prilog uz akt broj: 11-18/2-03-5-1294, a koji predmet su ranije oduzeti od optuženog po Potvrdi o privremenom oduzimanju predmeta PU Kiseljak broj: 02/6-2-04-2-5/24 od 11.01.2024. godine, i koji se nalaze deponovani u ovom sudu.

Na osnovu odredbi člana 202. stav 1. ZKP FBiH, optuženi Ž.P. obavezuje se na plaćanje troškova krivičnog postupka, i to troškova sudskog paušala, u iznosu od 100,00 KM (stotinu konvertibilnih maraka), koje je optuženi dužan platiti u roku od 15 (petnaest) dana od dana pravosnažnosti presude, kao i ostalih troškova postupka, čiju će visinu Sud utvrditi naknadno posebnim rješenjem.

O b r a z l o ž e nj e

I Optužba

Optužnicom Tužilaštva Srednjobosanskog kantona (Tužilaštvo) broj: T06 0 KT 0034418 24 od 27.01.2025. godine, Ž.P. optužen je da je radnjama opisanim u izreci ove presude, počinio krivično djelo Neovlaštena proizvodnja i stavljanje u promet opojnih droga iz člana 238. stav 1. KZ FBiH.

Sudija za prethodno saslušanje potvrdila je optužnicu dana 06.02.2025. godine.

II Sporazum o priznanju krivnje

Sud je za dan 22.01.2026. godine zakazao ročište za glavni pretres na kojem je bilo planirano čitanje optužnice i izvođenje dokaza po prijedlogu optužbe. Na samom početku ročišta tužilac je izjavio da su neposredno prije ulaska u sudnicu optuženi, u prisustvu svog branioca, te tužilac potpisali sporazum o priznanju krivnje datiran na 09.01.2026. godine i da se isti predaje ovom sudu na razmatranje. 

Slijedom navedenog, Sud je odgodio ispitivanje svjedoka planiranih za navedeno ročište i pristupio razmatranju predmetnog sporazuma zaključenog između Tužilaštva i optuženog P., te njegovog branioca, advokata V.S., broj: T06 0 0034418 24, od 09.01.2026. godine, kojim je optuženi priznao krivicu za krivično djelo opisano u optužnici, odnosno počinjenje krivičnog djela Neovlaštena proizvodnja i stavljanje u promet opojnih droga iz člana 238. stav 1. KZ FBiH.

Zaključenim sporazumom optuženi P. je prihvatio da mu se za predmetno krivično djelo izrekne kazna zatvora u trajanju od 10 (deset) mjeseci. 

U skladu sa članom 246. stav 6. ZKP FBiH, Sud je najprije ispitao da li su ispunjeni svi uslovi propisani tačkama a) do e) navedene odredbe. Sud je utvrdio da je optuženi P., sklopio navedeni sporazum dobrovoljno, svjesno i sa razumijevanjem, a nakon što je upoznat sa mogućim posljedicama, uključujući i posljedice vezane za imovinskopravni zahtjev i troškove krivičnog postupka. Sud je također utvrdio da je optuženi razumio da se na ovaj način odriče prava na suđenje i da ne može izjaviti žalbu na krivičnopravnu sankciju, koja će mu biti izrečena, kao i da postoji dovoljno dokaza o krivnji optuženog za krivično djelo koje mu je optužnicom stavljeno na teret.  Ispitano je i da li je predložena kazna u skladu sa odredbama člana 246. stava 3. ZKP FBiH.

Razmatrajući sporazum o priznanju krivnje, broj: T06 0 0034418 24, od 09.01.2026. godine, u cilju donošenja odluke o prihvatanju ili odbacivanju sporazuma, a nakon što je utvrdio da su ispunjeni uslovi iz člana 246. stav 6. ZKP FBiH, uz ocjenu da li  postoji dovoljno dokaza da je optuženi počinio krivičnopravne radnje, te da li se u njegovim radnjama stiču svi bitni elementi krivičnog djela za koje je i optužen, Sud je na ročištu povodom razmatranja sporazuma o priznanju krivnje, dana 22.01.2026. godine, prihvatio predloženi i od stranaka i branioca u postupku potpisani sporazum, nalazeći da je optuženi Ž.P. kriv za krivično djelo Neovlaštena proizvodnja i stavljanje u promet opojnih droga iz člana 238. stav 1. KZ FBiH, te nastavio sa pretresom za izricanje krivičnopravne sankcije.

III Provedeni dokazi
[bookmark: _GoBack]Da je optuženi kriv za radnje koje čine obilježja krivičnog djela koje mu je stavljeno na teret, po ocjeni Suda, proizilazi ne samo iz njegovog priznanja, nego i iz dokaza  prezentiranih i uloženih u sudski spis od strane Tužilaštva, na koje odbrana optuženog nije imala prigovora, a radi se o sljedećim uloženim dokazima: 1. Potvrda o privremenom oduzimanju predmeta PU Kiseljak broj: 02/6-2-04-2-4/24 od 10.01.2024. godine, 2. Potvrda o privremenom oduzimanju predmeta PU Kiseljak broj: 02/6-2-04-2-5/24 od 11.01.2024. godine, 3. Zapisnik o privremenom oduzimanju predmeta PU Kiseljak broj: 02/6-2-04-2-4-1/24 od 10.01.2024. godine, 4. Naredba za pretresanje stana i drugih prostorija, osoba, pokretnih stvari broj: 02/6-2-04-2-2/24 od 11.01.2024. godine, 5. Zapisnik o pretresanju PU Kiseljak broj: 02/6-2-04-2-2-1/24 od 11.01.2024. godine, 6. Rješenje Općinskog suda u Kiseljaku broj: 49 0 K 067868 24 Kpp od 16.02.2024. godine, 7. Akt Općinskog suda u Kiseljaku broj: 49 0 K 067868 24 Kpp 2 od 29.05.2024. godine, 8. Naredba Kantonalnog tužiteljstva Travnik broj: T06 0 KT 0034418 24 od 12.06.2024. godine, 9. Nalaz i mišljenje vještaka Federalna uprave policije, Sarajevo, Centar za forenziku, Odsjek za kemijsko-toksikološka ispitivanja, istraživanja i vještačenja broj: 11-18/2-03-5-1294 od 13.01.2025. godine, 10. Fotodokumentacija PU Kiseljak broj: 02/6-2-04-2-10/24 od 10.01.2024. godine, 11. Fotodokumentacija PU Kiseljak broj: 02/6-2-04-2-11/24 od 11.01.2024. godine, 12. Izvod iz kaznene evidencije za optuženog Ž.P. MUP-a Kantona Sarajevo, Uprava policije broj: 02/5-2-03-8-2/2360 od 21.05.2024. godine, 13. Žuta papirna kesa u kojoj se nalaze ostaci vještačene materije, jedna metalna crna kutija sa natpisom „Quamer“ sa poklopcem i jedna crna digitalna vaga sa crnim poklopcem sa oznakom prilog uz akt broj: 11-18/2-03-5-1294, 15. Službena zabilješka PS Kiseljak broj: 02/6-3-76/24 od 10.01.2024. godine, 16. Službena zabilješka PU Kiseljak broj: 02/6-2-04-2-573/23 od 04.12.2023. godine, 17. Zapisnik o saslušanju svjedoka A.Z. PU Kiseljak broj: 02/6-2-04-2-155/24 od 02.05.2024. godine, 18. Zapisnik o saslušanju svjedoka D.M. PU Kiseljak broj: 02/6-2-04-2-156/24 od 02.05.2024. godine, 19. Zapisnik o saslušanju svjedoka B.M. PU Kiseljak broj: 02/6-2-04-2-157/24 od 02.05.2024. godine, 20. Zapisnik o saslušanju svjedoka K.D. PU Kiseljak broj: 02/6-2-04-2-161/24 od 03.05.2024. godine, 21. Zapisnik o saslušanju svjedoka S.G. PU Kiseljak broj: 02/6-2-04-2-223/24 od 10.06.2024. godine, 22. Zapisnik o saslušanju svjedoka D.Z. PU Kiseljak broj: 02/6-2-04-2-224/24 od 10.06.2024. godine.

IV Opšta ocjena dokaza
Iako se u konkretnom slučaju radi o specifičnom, skraćenom postupku, provedenom nakon razmatranja i prihvatanja sporazuma o priznanju krivnje, u kojem Sud nije dužan iznositi obrazloženje analize uloženih dokaza, Sud će se u ovom dijelu, ipak osvrnuti na dokaze koji nesumnjivo potvrđuju priznanje krivnje optuženog.

Naime, Sud se uvjerio da je broj i snaga dokaza opredijelila optuženog za pregovaranje i zaključivanje sporazuma, zbog čega je iz iznijetih razloga, Sud sporazum i prihvatio. Cijeneći sve uložene dokaze Tužilaštva, Sud je utvrdio da iz njih nedvosmisleno proizilazi da je optuženi počinio krivično djelo koje mu se stavlja na teret.
Osnov ove inkriminacije je Konvencija UN protiv nezakonitog prometa opojnih droga i psihotropnih supstanci iz 1988. godine. Prema preambuli, glavni razlozi za usvajanje ove Konvencije su eskaliranje nezakonite proizvodnje, potražnje i trgovine narkoticima i psihotropnim supstancama, što predstavlja ozbiljnu prijetnju zdravlju i dobrostanju svih ljudi i negativno se odražava na ekonomske, kulturne i političke temelje društva; konstantno rastuće zadiranje nezakonite trgovine narkoticima i psihotropnim supstancama u razne društvene grupe pri čemu se posebno ukazuje da se u mnogim dijelovima svijeta koriste djeca kao nezakonito tržište potrošača droga te u svrhu nezakonite proizvodnje, distribucije i trgovine narkoticima i psihotropnim supstancama; veza između nezakonite trgovine i ostalih povezanih kriminalnih aktivnosti koje destabiliziraju legitimne ekonomije i predstavljaju prijetnju stabilnosti, sigurnosti i suverenitetu država; okolnost da nezakonita trgovina stvara ogromne finansijske prihode i bogatstvo koji omogućavaju međunarodnim kriminalnim organizacijama da prodru, zatruju i korumpiraju strukture vlasti, zakonite poslovne i finansijske djelatnosti i društvo na svim njegovim nivoima i potreba da se osobama uključenim u nezakonitu trgovinu oduzmu dobiti nastale njihovim kriminalnim aktivnostima i time eliminira njihov glavni poticaj za takve aktivnosti. Iz njene preambule proizlazi takođe da je ova Konvencija donijeta i zbog potrebe da se pojačaju i dopune mjere ustanovljene u Jedinstvenoj konvenciji o narkoticima iz 1961. 
  
Nakon što se u članu 2. stavu 1. Konvencije konstatuje da je njena svrha promovisanje saradnje među stranama tako da bi one na efikasniji način mogle rješavati različite aspekte nezakonite trgovine narkoticima i psihotropnim supstancama koji imaju međunarodnu dimenziju, te da će u izvršavanju svojih obaveza u skladu sa ovom Konvencijom strane preduzeti potrebne mjere, uključujući zakonodavne i administrativne mjere, u skladu s temeljnim odredbama njihovih pojedinačnih zakonodavnih sistema, članom 3. države članice se obavezuju da izvrše kriminalizaciju postupaka koji predstavljaju nezakoniti promet opojnim drogama i psihotropnim supstancama, postupaka koji su povezani sa nezakonitim prometom opojnih droga i psihotropnih supstanci, te nezakonitih postupaka s opojnim drogama i psihotropnim supstancama radi osobne potrošnje. 

Kao radnje učinjenja krivičnog djela iz stava 1. ovog člana, alternativno su određene i kupovina, držanje, prevoz ili prenos opojne droge radi prodaje. Zakon ne kriminalizira svako nabavljanje opojne droge radi prodaje, nego samo kupovinu. Međutim, onaj ko na drugi način nabavi opojnu drogu radi njene prodaje, može odgovarati za držanje opojne droge radi prodaje. Djelo će postojati samo ukoliko su navedene radnje učinjene radi prodaje, o čemu se zaključak donosi na osnovu okolnosti svakog konkretnog slučaja (vrsta i količina opojne droge, potajan način preduzimanja tih radnji, način pakovanja opojne droge i dr.)[footnoteRef:1]. [1:  Komentari Krivičnih/kaznenih zakona u Bosni i Hercegovini, Savjet/Vijeće Evrope/Evropska komisija, 2005. godina, str. 641] 


Da su navedeni predmeti koji su pronađeni i oduzeti od optuženog, te upućeni na vještačenje, proizilazi iz potvrde o privremenom oduzimanju predmeta PU Kiseljak od 10.01.2024. godine, zapisnika o privremenom oduzimanju predmeta PU Kiseljak od 10.01.2024. godine, zapisnika o pretresu PU Kiseljak od 11.01.2024. godine, potvrde o privremenom oduzimanju predmeta PU Kiseljak od 11.01.2024. godine, te naredbe za vještačenje od 12.06.2024. godine.
Iz Nalaza i mišljenja FUP Sarajevo Centar za forenzička ispitivanja, vještačenja i istraživanja, Odsjek za hemijsko toksikološka vještačenja Sarajevo, od 13.01.2025. godine, proizilazi da su na dostavljenim predmetima koji su oduzeti od optuženog Pejića, kako su taksativno pobrojani u izreci presude, i to da dostavljena biljna materija iz papirnog omota sadrži psihoaktivnu supstancu tetrahidrokanabinol (THC), te da predstavlja opojnu drogu Cannabis sativa L, zatim da dostavljena materija iz pvc paketića sadrži psihotropnu supstancu amfetamin i kofein, kao i da tragovi skinuti sa dostavljene digitalne vage sadrže psihoaktivne supstance tetrahidrokanabinol (THC), amfetamin i kofein, a koje navedene supstance (amfetamin, Cannabis sativa L i tetrahidrokanabinol (THC)) su na „Popisu opojnih droga, psihotropnih stvari, biljaka iz kojih se može dobiti opojna droga i prekursor“ Zakona o sprečavanju i suzbijanju zloupotrebe opojnih droga.
Obzirom na sve okolnosti predmetnog slučaja, konkretno imajući u vidu da je prilikom kontrole optuženog dana 10.01.2024. godine od strane ovlaštenih službenih osoba PS Kiseljak, optuženi dobrovoljno predao dva smotuljka opojne droge amfetamin i Cannabis,  kao i da je prilikom pretresa koji je izvršen dana 11.01.2024. godine u Kiseljaku, kod optuženog pronađeni predmeti u kojima se nalazila opojna droga Cannabis sativa L, te digitalna vaga za precizno mjerenje sa tragovima tetrahidrokanabinol (THC), amfetamin i kofein, za ovaj sud proizilazi jedini mogući zaključak, da je optuženi opojnu drogu kod sebe neovlašteno držao u cilju dalje prodaje iste. 
Sve navedene činjenice su saglasno i nedvosmisleno potvrdili i svjedoci Tužilaštva, A.Z., D.M., B.M. i K.D. koji su od optuženog kupovali „speed“ i „travu“ za različite iznose, uvijek upakovano u kesicu.
Dakle, Sud je analizom svih provedenih dokaza, kako pojedinačno tako i u njihovoj međusobnoj vezi, utvrdio da ničim nisu dovedeni u sumnju, naročito imajući u vidu izjašnjenje odbrane optuženog, da u potpunosti prihvata dokaze, da na njih nema primjedbi niti prigovora, te da svi provedeni dokazi potvrđuju priznanje krivnje optuženog i činjenične navode optužnice, zbog čega su ocijenjeni kao nesporni i samim tim, nije potrebna njihova dublja analiza niti detaljnije obrazloženje u sudskoj odluci. 

Sud je navedene dokaze ocijenio i prihvatio kao istinite, objektivne i nesporne, na osnovu kojih dokaza je utvrđeno da su se u radnjama optuženog, ostvarila sva bitna obilježja krivičnog djela koje mu se stavlja na teret, na način opisan u optužnici, nalazeći da je kritične prilike postupao sa sviješću da čini zabranjene radnje i voljom da se zabranjene posljedice i ostvare, počinivši tako krivično djelo sa direktnim umišljajem, zbog čega je oglašen krivim.

V Odluka o krivičnopravnoj sankciji, oduzimanju privremeno oduzetih predmeta i troškovima krivičnog postupka 

Prilikom odlučivanja o vrsti i visini krivične sankcije za krivično djelo za koje je optuženi oglašen krivim, Sud je shodno članu 49. KZ FBiH, imao u vidu zakonski okvir kažnjavanja za navedeno krivično djelo, ali i sve okolnosti koje mogu biti od uticaja da kazna bude veća ili manja, a naročito stepen krivične odgovornosti optuženog, pobude iz kojih je djelo učinjeno, jačinu ugrožavanja zaštićenog dobra, okolnosti pod kojima je djelo učinjeno, kao i lične i porodične prilike optuženog i druge okolnosti. 

Sud je kao olakšavajuće okolnosti na strani optuženog cijenio saradnju sa ovlaštenim službenim osobama prilikom preduzimanja istražnih radnji, te Tužilaštvom već u fazi pripreme za glavni pretres i priznanje izvršenja krivičnog djela, čime je doprinio efikasnom i ekonomičnom okončanju ovog krivičnog postupka, ali ne na štetu pravilnosti i zakonitosti odluke. Također, Sud je cijenio i narušeno zdravstveno stanje optuženog, da su mu prema njegovoj izjavi pluća u funkciji samo 30% posto kao posljedica tuberkoloze, zbog čega često posjećuje DIP[footnoteRef:2] u Sarajevu. Sve ove okolnosti, po ocjeni ovog suda, imaju karakter osobito olakšavajućih okolnosti i koje kao takve opravdavaju ublažavanje kazne ispod zakonom zaprijećenog minimuma. Sud je imao u vidu da je optuženi ranije osuđivan, ali iz razloga što se ne radi o osudi za ista ili istovrsna krivična djela, nije našao da ta okolnost u tolikoj mjeri ide na štetu optuženog da se ne bi prihvatila kazna predložena predmetnim sporazumom. Ovo posebno kada se ima u vidu da posljednja osuda na uvjetnu kaznu datira iz 2011. godine, što upućuje na zaključak da su se u međuvremenu stekli uslovi za brisanje osude.  [2:  Skraćenica za objekat Dijagnostike i poliklinike Kliničkog centra Univerziteta u Sarajevu.] 

 
Sud je uvjerenja da će se upravo ovako izrečenom kaznom zatvora u trajanju od 10 (deset) mjeseci, u potpunosti postići svrha kažnjavanja u smislu odredbi člana 42. KZ FBiH, odnosno ostvariti specijalna prevencija, uticajem na optuženog da ubuduće ne čini krivična djela, kao i generalna prevencija, u vidu uticaja na druge da ne čine krivična djela.

Sud ističe da okončanje krivičnog postupka sporazumom o priznanju krivnje, podrazumijeva i aktivno učešće optuženog u izboru i odmjeravanju sankcije, te ukazuje na spremnost i potpunije preuzimanje odgovornosti za počinjeno krivično djelo, njegovo shvatanje i razumijevanje težine i štetnosti djela koje je učinio, kao i spremnost na suočavanje sa posljedicama svog djela i promjenu ponašanja, što će doprinijeti potpunijem ostvarenju svrhe kažnjavanja.

Imajući u vidu odredbu člana 238. stav 4. KZ FBiH, od optuženog P. oduzimaju se privremeno oduzeti predmeti, i to opojna droga Amfetamin neto mase 0,572 grama, opojna droga Cannabis sativa L neto mase 0,696 grama i opojna droga Cannabis sativa L neto mase 14,188 grama, sveukupne neto mase 14,884 grama, preostala nakon izvršenog vještačenja, sve upakovano u žutu papirnu kesu oznake prilog uz akt broj: 11-18/2-03-5-1294, a koji predmeti su ranije oduzeti od optuženog po Potvrdi o privremenom oduzimanju predmeta PU Kiseljak broj: 02/6-2-04-2-5/24 od 11.01.2024. godine i Potvrdi o privremenom oduzimanju predmeta PU Kiseljak broj: 02/6-2-04-2-4/24 od 10.01.2024. godine, i koji se nalaze deponovani u ovom sudu. Također, u skladu sa odredbom člana 78. stav 1. KZ FBiH, od optuženog Pejića se oduzimaju predmeti: metalna crna kutija sa natpisom “QUAMER” i crna digitalna vaga sa cmim poklopcem, sve upakovano u žutu papirnu kesu oznake prilog uz akt broj: 11-18/2-03-5-1294, a koji predmet su ranije oduzeti od optuženog po Potvrdi o privremenom oduzimanju predmeta PU Kiseljak broj: 02/6-2-04-2-5/24 od 11.01.2024. godine, i koji se nalaze deponovani u ovom sudu.

Odluku o troškovima postupka, Sud temelji na odredbi člana 202. stav 1. ZKP FBiH, kojom se optuženi P. obavezuje da nadoknadi troškove postupka, i to troškove sudskog paušala, u iznosu od 100,00 KM, koje je dužan platiti u roku od 15 (petnaest) dana od dana pravosnažnosti presude, kao i ostalih troškova postupka, čiju će visinu Sud utvrditi naknadno posebnim rješenjem.

Zapisničar	                                                                                                             SUDIJA
Saliha Fejzić	                                                                                                          Selena Beba








POUKA O PRAVNOM LIJEKU:  
Protiv ove presude nije dozvoljena žalba na izrečenu  krivičnopravnu sankciju, niti žalba na vrstu procesa. (član 246. ZKP FBiH). Iz drugih razloga propisanih Zakonom o krivičnom postupku FBiH, žalba protiv ove presude može se podnijeti u roku od 15 (petnaest) dana od dana dostavljanja pismenog otpravka presude, Kantonalnom sudu u Novom Travniku, putem ovog suda u 3 (tri) primjerka. 		
